1641 Sjávarborgarannáll: Drukknun 7 manna á sexæring frá Hrauni í Grindavik í dymbilviku [6. apríl]. (Mun vera úr Grindavíkurannál).
Ballarárannáll: Það haust urðu geysimiklar flæðir, svo enginn man hér í sveitum slíkan sjóargang og brotnuðu mörg skip. 

Skarðsárannáll: Var harður vetur frá jólum og fram eptir öllu um vorið, en sérdeilis voru jarðbönn á Þorranum, og öndverðlega á Góunni, en frost því meir sem á leið meir. Þá batnaði 4 dag í páskum (28. apríl) og var gott vor. 

Vallholtsannáll: Vetur góður til jóla. 

1642 Sjávarborgarannáll: Á föstu forgekk tíæringur í Járngerðarstaðasundi í Grindavík. 8 menn drukknuðu þar af, en 2 komust af. Skip komu ei fyrr norðanlands en í Augusto seint. (Mun vera úr Grindavíkurannál).  

Ballarárannáll: Þá kom svo geysimikill norðanvindur fyrir Jónsmessu, að dóu Engelskir á bát á Breiðafirði; þá urðu og manntjón og skipskaðar í Geirfuglaskersferð. Í þeim vindi fauk eldur, svo brunnu lauf á skógum og gras á völlum, svo mórauð urðu túnin. Af því varð stór grashnekkir.

Skarðsárannáll: Skiptapi undir Eyjafjöllum og 4 hröktust til Eyja undir eins. Þá varð skiptapi í Grindavík í Járngerðarstaðasundi, teinæringur; komust af tveir lamaðir, en 9 drukknuðu. Þann 20. Februarii hljóp snjóflóð á Reynivöllum í Kjós, sem burttók hey mestöll úr garðinum, og braut hlöðuna og fjósið og drap 13 naut, en tvö komust af og bar grjót á túnin og skemmdi þau. Á sama degi hljóp og á Þorláksstað, svo flytja varð bæinn um vorið og einninn hljóp á Hurðabak, svo peningi varð hætt. Item hljóp mjög hætt snjóflóð á Tindsstaði á Kjalarnesi, hvert flóð burttók heyin og fjósið, svo ei komst undan nema 3 naut og fólkið með miklum harmkvælum, því af bænum tók nokkur hús þar með. 

Vallholtsannáll: Vetur góður. Vor gott að fardögum, en upp þaðan kalt og þurt með frosti. Sumar vott. Haust stormasamt. Vetur allgóður til jóla.  

1643 Skarðsárannáll: Var vetur góður. Forgekk skip i Grindavík í Staðarsundi, teinæringur, komust af menn nokkrir, annað  á Miðnesi, sexæringur. 

Vallholtsannáll: Vetur góður. Meðalvor. Sumar gott og heitt, þó vott stundum. Haust gott.

1644 Suðurnesjaannáll: Þann 14. febrúar týndist sexæringur frá Útskálum með sjö manns. Það skip var frá Görðum á Akranesi. Ennfremur fórst eitt skip frá Narfakoti. Drukknuðu tveir menn en einn komst af. Fóru menn þessir með skreiðarfarm út í Keflavík. Einnig fórst skip frá Kjalarnesi. Með fiskfarm fyrir Stafnnesi. Þá gjörði veður og flóð á Suðurnesjum, er spillti skipum.    

Skarðsárannáll: Var vetur góður, en vorið hart. ... D(ag) 15. Februarii forgekk sexæringur á Útskálum í Garði með 7 mönnum; það skip var frá Görðum á Akranesi. Hjá Narfakoti suður varð skiptapi.

Vallholtsannáll: Vetur harður víða um sveitir, en ekki mikill peningafellir. 

